Tilmælini.

Nevndin er komin til trý tilmæli.
Í stuttum verður mælt til:

1. At seta øll segl fyri at fáa nýggjan skúla (umleið 4 ár).
2. At farið verður undir samstarv við aldursbýttum skúla skjótast møguligt (0.-3. flokk, 4.-7. flokk.).
3. At byggjan ein nýggjan felags skúla, og at skúlarnir samstarva sum aldursbýttir skúlar so skjótt 

    tað letur seg gera.
Tilmæli 1

Hvussu skal skúlaverkið í Eysturkommunu skipast, øllum børnum bestu menning at frama?

Eftir at umboð fyri Mentamálaráðið/skúlaleiðarar/fakfelagsfólk o.o. uttanífrá hava verið inni og greitt frá sínum sjónarmiðum og støðum, og vit hava gjøgnumgingið ymsar møguleikar fyri skúlabygnað í komandi Eysturkommunu, er hetta okkara tilmæli:

Vit seta øll segl fyri at byggja ein nýggjan nýmótans skúla fyri øll børnini í Eysturkommunu, líka frá 0. flokki og til og við 9. flokki.
(Framhaldsdeildin tvs. 8. og 9. flokkur kann eisini bíða nakað og vera eitt 2. byggistig)

Til nýggi skúlin stendur uppi (uml. 4 ár) lata vit verandi støðu vera galdandi, tvs. gøtubørn ganga í Gøtu skúla og leirvíksbørn í Leirvíkar skúla.
Grundgevingarnar fyri okkara støðutakan eru hesar:
· Um nýggjur skúli verður bygdur, so fáa vit í Gøtu spildurnýggjar karnar, og hetta sígga vit sum tann størsta batan í mun til verandi støðu.

· Um skúlaskipanin skal broytast, so má tað vera ein fyrimunur ella ein bati í mun til verandi skipan/støðu fyri báðar partar. Tað ber ikki til, at ein broyting skal gera skúlatilboðið verri enn í dag fyri 60 % av næmingunum, bara fyri at gera alt líka.

· Vit hava í dag 2 gamlar og niðurslitnar skúlar.

Skúlin í Gøtu er frá 1929 og 1974, og nýggjasti parturin av Leirvíkar skúla er frá 1981, og restin er nógv eldri.

Báðir skúlarnir krevja stórar ábøtur, og um teir skulu svara til nútíðarinnar krøv, mugu báðir byggjast út og moderniserast fyri fleiri 10-tals milliónir.

Hesin peningur, ið má brúkast, kundi í staðin verið lagdur í ein nýggjan felags skúla og verið ein rættiliga stórur partur av hesi íløguni, har øll børnini í Eysturkommunu fingu sama tilboð, og eitt betri tilboð enn í dag.  Hetta vildi eisini stimbra upp undir felagskensluna í kommununi.

· Skúlagjaldið til Fuglafjarðar skúla + busskoyring til sama skúla er í dag um árið fyri 

Gøtu kommunu:
      Næmingagjald 834.000 kr + koyring 270.000 kr
= 1.104.000 kr

Leirvíkar kommunu: Næmingagjald 576.000 kr + koyring 164.400 kr 
=    740.400 kr                 

Tilsamans:            Næmingagjald 1.410.000 kr + koyring 434.400 kr
= 1.844.400 kr


· Í dag seta nógvar kommunur fokus á skúla, og í nógvum kommunum fara kostnaðarmiklar ný- og umbyggingar fram, og hví skal Eysturkommuna ikki gera tað sama?

Verður einki gjørt við t.d. hølisábøtur beinanvegin, verður Eysturkommuna afturúr sigld á skúlaøkinum.

· Næmingatilfeingið frá 0. til 9. flokk í Eysturkommunu liggur uml. 300 næmingar, tvs. áleið sama næmingatal sum Tvøroyrar skúli, og væl omanfyri eitt nú Miðvágs-/Sandavágs-,   Vágs-,  Stranda-, Tofta-, Vestmanna-, Sørvágs-, Hvalbiar-, og Kollafjarðar skúla.

· Tey frá øðrum skúlum, ið hava verið hoyrd á fundi, mæla øll til at byggja ein nýggjan skúla. (samanber fundarfrásagnir).

· Gøtu skúli fungerar væl undir verandi skipan, og Leirvíkar skúli fungerar (samb. luttakarunum úr Leirvík í bólkinum) eisini væl, men hevur nakað færri tímar, og tí eru ávísar samanleggingar millum flokkar neyðugar. Men samstundis er vert at viðmerkja, at meira enn helmingurin (3/5.-partar) av øllum skúlunum í Føroyum eru minni/hava færri næmingar enn Leirvíkar skúli. Hetta er støðan í føroyska fólkaskúlanum, og tað hava aðrir skúlar lært at liva við (samanber næmingayvirlit yvir skúlar í Føroyum).

· Okkara hugsan er, at “eitt skúlatilboð” er ikki bert tíð/tímar, men at eisini hølisviðurskifti, útbúnaður og trivnaðurin hjá bæði næmingum og lærarum eru týðandi partar av einum samlaðum skúlatilboði, og ikki minst, at hvør einstakur lærari hevur umstøður og hug at leggja alla sína orku og fakligheit í sítt arbeiði.

· Tað er okkara fatan, at foreldur eru nøgd við Gøtu skúla og tað arbeiði, ið har verður gjørt, og við núverandi skipan.

· Um næmingarnir skulu koyrast við bussi til og frá báðum skúlum verður sera nógv koyring/nógvir túrar, tí sera ymiskt er, hvussu leingi teir ymsu flokkarnir eru í skúla.

Við verandi skipan kunnu øll ganga í og úr skúla, tvs. tey noyðast ikki at vera koyrd. Spardu pengarnir (eingin busskoyring) kunnu nýtast til at fara í gongd við tekningar og projektering av einum nýggjum skúla.
Skipanin, har næmingarnir vera deildir eftir aldri millum báðar skúlarnar, er ein sera  óruddilig skipan í mun til verandi skipan.

Vit halda, at tað er ein fyrimunur, at skúlin liggur so tætt upp at, har næmingarnir búgva, sum gjørligt, so møguleiki er, at næmingarnir kunnu ganga til og frá skúla.

Busskoyring av næmingum er eitt sera útsett stað fyri happing, og tað er ein sannroynd, at allastaðni, har lærarar koyra millum fleiri skúlar, er hendan koyringin sera illa dámd (einki fríkorter).

· Lærararnir í Gøtu skúla ganga ikki inn fyri broytingini, at næmingarnir vera býttir millum skúlarnar eftir aldri. Hetta er bæði komið fram, áðrenn avgerðin um kommunusamanlegging var tikin og eisini á seinasta starvsfólkafundi við skúlastýrinum, tá atkvøðan um samanleggingin hevði verið.

· Frammi hevur verið, at samskipa serligan tørv. Vit halda ikki, at tað ber nóg væl til, at samskipa serligan tørv um skúlarnir vera aldursbýttir. Serligur tørvur verður tá eins og nú deildur millum skúlarnar.

· At hava 2 skúlaskift, tvs. at næmingarnir ganga í tríggjar ymiskar skúlar í 9 ella 10 ár, halda vit er eitt stórt minus, forvirringur/læra nýggjar reglur/venja seg við nýggjar umstøður/nýggjan flokslærara og nýggjar lærarar. Helst skuldu næmingarnir einki skúlaskift havt yvirhøvur!

· Allir skúlaleiðararnir, ið hava verið inni á fundi hava undirstrikað, at ein skúli er besta/optimala loysnin. (samanber fundarfrásagnir).

· Vit halda, at um vit fáa eina fyribilsbygnaðarbroyting nú, við ongari framdrift, so verður tað seinur dagur til ein samlað endalig loysn fyriliggur, tvs. ein nýggjur felags skúli. 

· Les umframt hetta punktini fyrimunir og vansar við einum skúla.

Rúni Gaardbo, læraraumboð    Karl A. Thomsen, skúlaleiðari     Páll Jacobsen, skúlastýrisfm.

Tilmæli 2

Tilmæli til skúlabygnað her og nú.

Undirritaðu mæla til:

· At farið verður undir samstarv millum skúlarnar sum skjótast – helst longu frá skúlaárinum 2008/09

· At annar skúlin spesialiserar seg í 0. til 3. flokki. Hin spesialiserar seg í 4. til 7. flokki. 

At 0. til 3. flokk skjótast til ber gerst ein heildagsskúli, har frítíðarskúlin er ein partur. At 0. flokkur verður skipaður í tøttum samstarvi við pedagogar og onnur, sum arbeiða við hesum børnum. 

· At farið verður undir samráðingar við Fuglafjørð um at byggja eina felags framhaldsdeild.

Tilmæli til framtíðar skúlabygnað.

Undirritaðu mæla til:

· At bygdur verður ein skúli við 0. til 7. flokki.

_______________________     __________________________    _________________________

Unn Justinussen, skúlastýrið             Fríðfinnur Johnsson, fyrstilærari          Elisabeth Hansen, læraraumboð   

Tilmæli 2

Grundleggjandi arbeiði

Nevndin byrjaði við at kunna seg um, hvussu støðan er í teimum báðum skúlunum. 

Gøtu skúli hevur sum oftast yvir 115 næmingar og er tí 7 flokkaður, markið fyri 7 flokkaðum skúla er 115.

Leirvíkar skúli liggur sum oftast undir 91 næmingum og er tí stundum 6 og stundum 5. flokkaður. 

Hetta, at næmingatalið liggur og sveiggjar um 91 næmingar hevur sera stóra ávirkan á tímajáttanina, tí tá ið næmingatalið fer undir 91, missir skúlin tímar til ein heilan flokk. T.d. vóru  til skúlaárið 2006/07 tilmeldaðir 90 næmingar. Í  summarfrítíðini kom ein næmingur aftrat, og Leirvíkar skúli fekk tá 21 tímar aftrat. Tímatalið verður endaliga avgjørt av næmingatalinum 1. septembur.

Síðani fór nevndin undir at kanna ymsar møguleikar fyri samstarvi. 

Hesir møguleikar hava verið til viðgerðar. Sí skjølini síðu 18 til 24

Samstundis sum grundleggjandi arbeiðið fór fram, hevði bólkurin fundir við 5 fólk, sum øll arbeiða innan fyri skúlaverkið. Eisini var fundur, har ið leiðararnir í barnagørðunum, dagrøktunum og frítíðaransingunum í Gøtu og Leirvík vóru við. Sí skjal síðu 17.

Tilmæli 2

Osmund Lamhauge, skúlastjóri í Runavíkar skúla.

Runavíkar skúli er farin gjøgnum eina langa tilgongd frá nógvum smáum skúlum til at verða tveir høvðusbygningar, ein á Glyvrum og hin úti í Runavík. Osmundur segði, at honum hevði dámað betur, um skúlin var savnaður á einum stað. Men har verður hildið, at skúlin á Glyvrum er ov góður at bróta niður. Hann segði eisini, at honum hevði dámað betur, um næmingarnir á Skála eisini komu 
yvir til teirra. Fleiri næmingar eru, lættari er at dríva skúla. Men politiskt er avgjørt, at næmingarnir á Skála ganga í barnaskúla á Skála og fara í framhaldsdeild út á Strondum.

Janus Jensen, frá MMR

Janus helt seg mest til tað formella viðvíkjandi skúlasamstarvi. Hann vísti til skúlalógina. Hann legði dent á, at tað er neyðugt at kunna allar partar væl, tá ið fari verður undir samstarv. 

Bólkurin skilti Janus soleiðis, at um formelt samstarv skal vera millum Leirvíkar skúla og Gøtu skúla, so skulu skúlastýrini í Gøtu og Leirvík gera uppskot um hetta. Hetta er tó ikki rætt. Tann formella avgerðin um skúlasamstarv liggur hjá kommununum og ikki hjá skúlastýrunum. Sí svar frá løgfrøðingi, Poul Nolsø, skjal 1.1, 1.2 og 2. Hetta ger seg galdandi, bæði tá ið talan er um tvær kommunur, og tá ið talan er um eina kommunu.

Magnus Tausen, formaður í Føroya Lærarafelag.

Magnus vísti á, at alt ov lítið samstarv er millum skúlar í Føroyum. Hann helt, at hetta er ein bági fyri skúlaverkið. Hann mælti skúlunum til samstarv beinanvegin, eisini um fleiri lærarar eru ímóti tí. Hann mælti somuleiðis til, at farið verður undir eina tilgongd, sum hevur samstarv fyri eyga. 

“Gerið ikki, sum tey hava gjørt í Sundalagnum, har kommunur eru lagdar saman, men eingin avtala er gjørd um skúlasamstarv.” Hann helt hetta vera eina katastrofu.

Tess størri eindir tess betur, segði hann

Eftir hansara meting er best, um alt er á einum staði.

Tilmæli 2

Hans Jón Thomsen, samskipari í NSR-eystur

Hans Jón mælti til samstarv, hann vísti á, at spesialisering er neyðug í fólkaskúlanum. Hann legði dent á, at tað er neyðugt, at lærarar spesialisera seg, bæði tá ið talan er um fak, men eisini tá talan er um aldur. At lærarar specialisera seg í innskúling, miðdeild og framhaldsdeild.

Hann helt eisini, at rættast var at byggja ein nýggjan skúla.
Hans Jørgensen, skúlastjóri í Miðvágs- Sandavágs skúla

Hans Jørgensen vísti á, at skúlin er farin gjøgnum eina tilgongd, har tveir bygdaskúlar vóru, ein í Sandavági og ein í Miðvági. Nú er 1.flokkur í Sandavági, 2. til 4. í Miðvági og 5.til 10. á Giljanesi. Teirra ynski er, at ein skúli verður bygdur á Giljanesi, og at øll børnini verða samlað har. Tvey uppskot eru gjørd um hetta. Talan er tá um bygningar fyri uml. 100 milliónir. Tey hava verið í gongd við hesa verkætlan í eini 6 ár, og tað fer at taka fleiri ár aftrat, áðrenn nakar skúli stendur liðugur.

Viðmerkingar til skúlabygnað her og nú. 

Um hugt verður í skjal 3.2 og 3.3, sæst, at tað er ein røð av fyrimunum fyri allar næmingar í kommununi, at farið verður undir eitt slíkt samstarv. Verður hugt at vansunum fyri næmingarnar, so eru teir sera smáir. Sjálvandi er flutningurin av børnum ein vansi, men støðan er tann í dag, at sera nógv børn verða koyrd í skúla. Fyri hesi børn er eingin broyting. Um tey fara í ein buss eina løtu, ella tey fara í bilin hjá foreldrunum, er næstan líka mikið. Fyri foreldur, sum í dag velja at koyra síni børn í skúla, kann hetta verða ein fyrimunur, tí við bussskipan verða børnini koyrd í skúla, og kommunan hevur ábyrgdina av, at hetta verður gjørt  trygt og væl.

At skúlavegurin gerst longri, er eftir okkara fatan ikki nakað avgerandi argument.

Fleiri av hinum vansunum, sum nevndir verða, hava einki við næmingarnar at gera, og eru tí ikki so týðandi, tá ið hugt verður eftir setninginum hjá bólkinum – at skapa øllum børnum í Eysturkommunu bestu umstøður fyri menning. 

Tilmæli 2

Viðmerkingar til nakrar av fyrimununum nevndir í skjali 3.2 og 3.3.

Kyns- og floksbýtið verður javnari.

Hetta er eitt týðandi argument, tí fleiri dømir eru um, at foreldur antin lata síni børn fara ov tíðliga ella ov seint í skúla, tí tey halda, at børn teirra fáa ov fá at spæla við, um fara tey í skúla, tá ið tey hava aldur. Hetta kann hava óhepnar fylgjur fyri barnið.

Nógvar kanningar vísa, at eitt tað týdningamesta fyri trivnaðin hjá einum barni í skúlanum er, at tað finnur onkran at spæla við. Um fleiri børn eru at velja í, størri er møguleikin fyri, at øll børn finna onkran at spæla við.

Børnini í kommununi koma at kennast betri. 

Mennir felagskensluna. Virkar sameinandi.

Øll børn  í Eysturkommunu fáa sama tilboð. 

Hetta verður beinleiðis nevnt í sáttmálanum millum Gøtu kommunu og Leirvíkar kommunu. 

Lærararnir kunnu menna fakliga førleikan enn meir, t.d. spesialisera seg í 1. ella 2. undirvísingarparti og í lærugreinunum.
Tað kann verða trupult at spesialisera seg, tá ein lærari skal undirvísa í so nógvum lærugreinum og á nógvum aldursstigum. Dømi: um ein lærari fær 1. fl. í føroyskum og fylgir honum øll 7 árini, so skal hesin lærari seta seg inn í lesiætlanir og hóskandi tilfar á hvørjum ári. Um lærarin hinvegin arbeiðir í 1. undirvísingarparti, so skal hann bert seta seg inn í tilfarið til 1. undirvísingarpart. Á henda hátt kann hann spesialisera seg bæði innan fak og aldurstig.

Parallellflokkar: lærarasamstarv, tvílæraraskipan, størri og smærri bólkar, truplir næmingar (skifta flokk). Parallellflokkar geva góðan møguleikar at samarbeiða. Dømi: um ein fyrisøgn skal skrivast í 6.fl., so er ikki neyðugt, at tveir lærarar standa í hvør síni stovu og lesa somu fyrisøgn. Hesin spardi tímin kann brúkast eina aðru ferð, t.d. í tvílæraraskipanini.  

Spara pening til nøkur fakhøli, t.d. alisfrøði, náttúra og tøkni.
Tilmæli 2

Ein byrjan til ein nýggjan skúla.

Nevnast kann eisini, at um avgjørt verður at byggja ein nýggjan skúla, so er hetta samstarv bert byrjanin til loysnina, tá ið øll børnini í Eysturkommunu fara í sama skúla. Hetta er heilt í tráð við ta gongdina.

Sakkunnleikin er samdur um hetta. Øll, sum bólkurin heitti á at koma við sínum sjónarmiðum, eru samd um, at hetta er tað rætta at gera.

Skipanin omanfyri verður longu nýtt aðrastaðni í dag.

Fleiri skúlar eru farnir undir at skipa skúlan á henda hátt. Dømi: Venjingarskúlin nýtir Gula skúla til  innskúling og Kommunuskúlin nýtir skúlan i Kongagøtu. Um hugt verður út í heim, so er hetta ein vanlig gongd.

Peningaliga skilagóð loysn

Hetta er ein loysn, sum letur seg gera, uttan at nógvur peningur skal brúkast, tó nakað verður tað altíð.

Alt hetta, sum vit hava nevnt her, ger, at eingin ivi er hjá okkum um, at hetta er tað rætta at gera.

Vit mæla polittikarunum til at staðfesta hesa avgerð, og fara í gongd við tær fyrireikingar, sum neyðugar eru fyri at henda tilgongd skal eydnast væl, øllum børnum í Eysturkommunu at frama.

Viðmerkingar til framtíðar skúlabygnað.

Ein nýggjur skúli 0.-7. flokk hevur somu fyrimunir, sum nevndir eru undir “skúlabygnaður her og nú”. Haraftrat eru aðrir fyrimunir:

· Í nýggja skúlanum verður ein stjóri, ein varastjóri og ein skrivari. Hetta styrkir leiðsluna. Leiðsla kann eisini lættari leggja skúlaárið til rættis, tí bæði næmingagrundarlag og lærarahópur verða breiðari. Hetta kemur bæði næmingum, lærarum og leiðslu til góða.
· Skúlin kann betur lagast til nútíðar krøv, t.d. skúlabygnaður. Verandi skúlar kunnu neyvan broytast so nógv, at teir hava somu dygdir, sum ein nýbygdur skúli. Fakhølini kunnu verða bygd eftir tørvi. Um arbeiðsumstøðurnar verða betri, kann hetta gera, at lærarar og næmingar trívast betur. 
· Størri møguleiki fyri, at allir lærarar fáa tær lærugreinar, sum teir eru sterkir í. Hetta gagnar sjálvandi undirvísingini. Lærararnir kunnu skifta millum 1. og 2. undirvísingarpart uttan at skifta skúla. 

· Øll serundirvísingin er á einum stað. Serundirvísingin kann mennast enn meir.
· Møguleiki er at skipa ymisk spæliøki eftir tørvi hjá næmingunum.

Grundin, at vit mæla til, at nýggi skúlin er fyri 0. - 7. flokk, og at framhaldsdeildin verður saman við Fuglafjarðar skúla, er tann, at vit halda, at ein framhaldsdeild fyri Eysturkommunu er heldur ov lítil. Hon kemur sum oftast at hava tvey spor, og av og á verður bert eitt. Tað er torførari at geva næmingunum valmøguleikar, tá ið næmingatalið er so lágt. Valskipanin er ein hornasteinur í skúlaskipanini. Eisini hevur tað týdning fyri næmingarnar at møta fleiri javnaldrum. Vit halda tí, at tað er skeivt at taka næmingarnar úr framhaldsdeildini í Fuglafjarðar skúla. Vit mæla tí heldur til, at ein nýggj framhaldsdeild verður bygd fyri næmingarnar í Eystur- og Fuglafjarðar kommunu.

Tilmæli 3
Borgarstjórarnir mæla til, at Eysturkommuna skal ganga á odda at hava góð skúlatilboð til okkara ungdóm, og hetta halda vit gerst best við at bróta burtur úr nýggjum og byggjan ein nýggjan felags skúla til allar næmingar í kommununi. Nýggi skúlin skal hýsa øllum næmingum frá 0.-7. flokk (møguliga eisini 8. og 9. flokk). 0. flokkur og frítíðarskúlin skulu verða ein integreraður partur av skúlanum. Hetta skal verða lagt til rættis í góðum samstarvi millum leiðslur, lærarar og pedagogar.

Eisini mæla borgarstjórarnir til, at skúlarnir samstarva sum aldursbýttir skúlar so skjótt tað letur seg gera.
Arbeiðssetningur hjá 8.mannanevndini, ið skal arbeiða við at gera álit um skúlaverkið hjá Eysturkommunu.

Arbeiðsbólkurin, ið kommunurnar skjóta upp at seta: 

Úr hvørjari kommunu verður valdur 1 kommunustýrislimur, formaðurin í skúlastýrinum, skúlaleiðarin og eitt læraraumboð úr námsfrøðiliga ráðnum.

Spurdómur:

Hvussu skal skúlaverkið í Eysturkommunu skipast, øllum børnunum bestu menning at frama?

Viðmerkingar:

Framtíðarvisiónir  skulu setast út í kortið um skúlaskipanina bæði pedagogiskt og fysiskt fyri øll børninni frá 0. til og við 10. flokk.

Umráðandi at hava fyri eygað, bæði hvat vit gera her og nú og hvat vit gera seinni.

Hyggjast má eisini eftir lógarverki og annars fáa viðmerkingar og hava hoyringar hjá m.a. skúlastýrum, námsfrøðiligum ráðum, kommunustýrunum í Leirvík, Gøtu og úr Mentamálaráðnum.

Nevndin skipar seg sjálv við formanni og skrivara.

Álitið skal vera liðugt 15. oktober 2007.

Vegna Gøtu Kommunu

Vegna Leirvíkar Kommunu

Hans Mourits Foldbo,


Frígerð Heinesen,

borgarstjóri


borgarstjóri

Skúlaverkið í Gøtu og Leirvík.

1. Frágreiðing um skúlaskipanina í komandi Eystur Kommunu
1.1 Inngangur

Á felags fíggjarnevndarfundi 22.01.07 var avrátt at seta bólk at koma við frágreiðing og tilmæli út frá yvirordnaða arbeiðssetninginum, sum fíggjarnevndirnar í Gøtu- og Leirvíkar kommunu undirskrivaðu 22.01.07:

“at skúlarnir í Gøtu og Leirvík fara at virka sum ein skúli pr. 01.01.2009.”

Limirnir í arbeiðsbólkinum eru: læraraumboðini Rúni Gaardbo og Elisabeth Hansen, skúlastýrisformenninir Unn Justinussen og Páll Jacobsen, skúlaleiðararnir Fríðfinn Johnsson og Karl Thomsen og borgarstjórarnir Fríðgerð Heinesen og Hans Mourits Foldbo.
Út frá hesum arbeiðssetningi gjørdi borgarstjórin í Gøtu uppskot til arbeiðsskjal (á fyrstu síðu), sum var gjøgnumgingið á fyrsta fundi og síðani nýtt sum grundarlag undir arbeiðinum hjá bólkinum

1.2 Framferð
Fyri betur at kunna svara spurdóminum, bjóðaðu vit nøkrum fólkum at vitja bólkin. Hesi eru tey, vit hava prátað við: Janus Jensen, Osmund Lamhauge, Magnus Tausen, Hans Jón Thomsen og Hans Jørgensen. Teir hava so sagt sína meining um okkara støðu.

Eftir at hava prátað við hesar menn, hava vit hugt at ymiskum møguleikum, hvussu skúlaverkið í Gøtu og Leirvík kann skipast. Vit hava hugt at fyrimunum og vansum. Eisini hava vit hugt at, um tað er møguligt at børnini byrja eitt ár fyrr í skúlanum, og um nakað kann gerast við framhaldsdeildina.

2. Gestirnir

Her fara vit at taka samanum tað, ið okkara gestir høvdu at bera fram í mun til okkara arbeiðssetningi

2.1 Janus Jensen, Mentamálaráðið
Janus greiðir frá, at tað er tvey sløg av samstarvi. Óformelt og formelt. 

Óformelt er tá skúlar samstarva uttan at skrivlig avtala er gjørd um hetta. Nógvir skúlar hava óformelt samstarv, men vansin við tí er, at um onkur partur, t.d. foreldur, klagar um hetta, má samstarvið steðga. Tí tá eru lógirnar galdandi. (Dømi: Runavík og Toftir samstarva um breytir og vallærugreinir)

Formelt samstarv er, tá skrivlig avtala er gjørd. Um formelt samstarv skal verða millum skúlarnar í Leirvík og Gøtu, skulu skúlastýrini mæla til hetta (§52,4). Um kommunan góðtekur tilmæli, skal tað síðani góðkennast av landsstýrismanninum (§57,5). (Dømi: skúlin á Giljanesi, Miðvágs- og Sandavágs skúli)

Um forskúla og framhaldsdeild sigur Janus:

Kommunan kann seta forskúla á stovn, og rindar hon sjálv kostnaðin av hesum. Einasta dømi um hetta er forskúlin á St. Frans skúla. 

Um kommunan ynskir at taka framhaldsdeildina úr Fuglafirði og hava hana í Eysturkommunu, skal hetta góðkennast av Mentamálaráðnum; tó kann politikkur ávirka avgerðina.

Um onnur viðurskifti vísti Janus á, at tað er sera týdningarmikið, at bygdafólkini verða kunnaði um málið. Eisini má hugsast um setanarviðurskiftini hjá starvsfólkunum og flutningsviðurskiftini.

Eysturkommuna kann sjálv avgera, hvar næmingarnir ganga í skúla. Dømi um hetta er í Tórshavnar kommunu. Har verða øll børn skrivaði inn í kommunuskrivstovuni, og síðani avger kommunan í hvørjum skúla børnini skulu ganga (skúlaumdømi).

2.2 Osmund Lamhauge, skúlastjóri við Runavíkar skúla
Osmund greiddi frá søguni hjá Runavíkar skúla, frá tí at tað vóru fýra sjálvstøðugir skúlar til dagin í dag, nú nýggi skúlin skjótt skal takast í nýtslu. Runavíkar kommuna hevur eitt skúlaverk. Tó er Skála ikki við, tí ynski var um tað. 

Í løtuni er skúlabygnaðurin soleiðis:

· 1.-3. fl í Søldarfirði og í Rituvík

· 4.-7. fl. á Glyvrum

· 8.-10. fl. í Runavík

Tað fer at síggja soleiðis út:

· 1.-4. fl. á Glyvrum

· 5.-10.fl. í Runavík

Hann helt tó, at best hevði verið, um allir næmingarnir vóru á einum skúla. Orsøkin til, at tað í framtíðini verða tveir skúlar, er, at Glyvra skúli er ov góður til at verða niðurtikin. 

2.3 Magnus Tausen, formaður í Føroya Lærarafelag

Boðskapurin hjá Magnus var greiður. Skúlatilboðið skal verða so gott sum møguligt. Jú størri eindir jú betri. Best er um alt er á einum stað. 

Hann mælti til, at skúlarnir og barnagarðarnir verða samskipaðir. 

Eisini vísti hann á, at kommunan er tann, sum tekur avgerðina í seinasta enda. 

Føroya Lærarafelag fer ikki at seta seg ímóti, at tveir skúlar verða ein, men arbeiðir fyri, at skúlatilboðið er tað besta, og at limirnir í felagnum hava so góðar umstøðum sum møguligt.

2.4 Hans Jón Thomsen, leiðari á NSR
NSR stendur fyri Námsfrøðilig Sálarlig Ráðgeving.

Hans Jón mælti til, at skúlarnir samstarva. Hann vísti á møguleikan at býta næmingarnar sundur soleiðis, at annar skúlin hevur yngru næmingarnar 1.-5. flokk, og hin hevur eldru næmingarnar 6.-9.flokk. Annars er ein trý-deildur skúli tað optimala.

Hann legði stóran dent á, at tað hevur týdning, at lærarar førleikamenna seg, fáa servitan innan ávís øki. Lærarar skulu ikki bert førleikamenna seg innan fak, men eisini aldursbólk. Hetta kann føra við sær meiri kvalifiseraða undirvísing.

Viðvíkjandi næmingum við serligum tørvi, segði hann, at tað er fyrimunur, um næmingar, sum hava brúk fyri hjálp, eru á einum staði.

Hans Jón talsmaður fyri at fáa børn í skúla sum 6 ára gomul. Tey skulu støðast á skúlanum. So um skúlarnir fara at samstarva, má hesin parturin eisini umhugsast.. Eisini bað hann okkum hugsa um at fáa frítíðarskúlan við í skipanina.

Hansara seinasta viðmerking var: Hví byggja tit ikki ein nýggjan skúla?

2.5 Hans Jørgensen, stjóri við Miðvágs- og Sandavágs skúla
Hans greiddi frá bygnaðinum á núverandi skúla. Sum er skipanin henda, at 1. fl. er í Sandavági,    2.-4. flokkur er í Miðvági og 5.-10. flokkur er á Giljanesi


Tað mangla serliga nógv serhøli á skúlanum í Miðvági. 

Tá skúlaskipanin er soleiðis, hevur tað við sær, at tað er sera nógv koyring. Fyrst eru 3 skúlar, so eru serhølini bert á Giljanesi og seinast er svimjihylurin í Sørvági. Tey royna at skipa tað soleiðis, at tað er minst møguligur flutningur. Bæði fyri næmigar og fyri lærarar. 

Uppskotini til nýggjan skúla eru tvey:

- verandi skúli verður umbygdur og útbygdur

- ein nýggjur skúli verður bygdur

Eyðkennini fyri báðar skúlar eru fleiri. Tað er sera rúmshátt, nógv smá arbeiðspláss til næmingarnar og fleiri pláss hjá lærarunum at fyrireika seg. Har skal verða eitt mediatek: eitt opið stað har bókasavnið er og stórt arbeiðspláss. Eisini verða nógvar serstovur. Og eingin svimjihylur.

Um- og útbygdi skúlin verður uppbygdur soleiðis, at eldru flokkarnir skulu halda til á ovaru hæddunum, meðan yngru flokkarnir og 0. flokkur verða í niðaru hæddunum.

Í nýggja skúlanum verður skipanin soleiðis, at tað verða fýra lonir. Næmingarnir verða býttir soleiðis í lonirnar: innskúling, miðdeild, framhaldsdeild og í seinastu lonini verða serhøli, lærarastova og aula.

At enda segði Hans, at um tey høvdu havt tveir skúlar við øllum serhølum, so hevði tað verið fínt, líka sæð burtur frá ferðingini. 1 skúli er tað optimala. Men tað hevur stóran týdning, at hann verða plaseraður á rætta stað. Hann vísti á, at umhvørvið uttanfyri skúlan í Miðvági er sera gott. 

2.6    0. flokkur og frítíðarskúlin

Marion Leifsdóttir,  Hallbjørg Eliasen, Hanna E. Olsen, Torðgerð Hansen og Elin Mikkelsen, umboðandi dagrøkt, dagstovnar og frítíðarskúlarnar í báðum kommununum.
Leiðararnir fyri ansingina í báðum bygdum vóru serliga spurdir um 0.flokk. Hvat er teirra meining um tað?

Leiðararnir byrjaðu við at siga, at teir hildu, at tað verða gott við samstarvi á barnaansingar- og skúlaøkinum, fyri at fáa ein felags samleika. Eisini hildu teir, at tað vóru fleiri fyrimunir við einum trídeildum skúla. 

At byrja við vóru leiðararnir ikki fyri einum 0.flokki, sum skal halda til í skúlanum. Teir vístu á, at teirra diskussión bert var á einum byrjunnarstigi, tí tað var so stutt síðani, at teir fingu fundarboðini og pappírini, sum skúlaskipanarnevndin hevur skrivað.

Tað bleiv nógv prátað um 0.flokk. Um tað verður so, at 0.flokkur verður, so eru ávís ting, sum hava alstóran týdning:

· Innihaldið í flokkinum hevur sera nógv at siga, t.d. at leggja seg eftir at menna málið

· Tað skal verða eitt toymi um flokkin, sum avgerð innihaldið. Her skulu bæði lærarar og pedagogar verða. 
· Tað skulu verða miðvísir aktivitetir

· 0.flokkur skal verða ein glíðandi yvirgongd til 1.flokk

Eisini komu spurningar um frítíðarskúlan. Hvussu verður nú við honum? Tí næmingarnir í 1. og 2. flokki fáa jú meiri undirvísingartímar bæði í ár og komandi ár. Verður so frítíðaransingin eitt parkeringspláss ella hvussu? Hetta kundi verið samskipað betri, t.d. við einum heildagstilboði til næmingar í 1., 2. og 3. flokki. Og møguliga eisini til ein 0.flokk – um tað verður lagað til umstøðurnar.

3. Verandi skúlakipan og hvørjir møguleikar kunnu hugsast

Her fara vit at greiða nærri frá fordeilum og vansum við ymiskum skúlaskipanum

3.1 Verandi skipan í Leirvík og Gøtu

Verandi skipan er, at vit hava tveir skúlar: ein í Gøtu 1.-7. flokk og ein í Leirvík 1.-7. flokk. Framhaldsdeildin, 8.-10. flokk, er í Fuglafirði.
Fyrimunir við verandi skipan eru:

· næmingarnir hava bert eitt skúlaskifti, sum er, tá teir skulu til Fuglafjarðar í framhaldsdeild. 

· Næmingarnir í báðum bygdum kunnu fara í skúla til gongu. 
· Næmingar eru á einum skúla.

· Lærararnir hava eitt arbeiðspláss, sum ger, at tað er lætt at samskifta.

· Hetta er ein greið og einkul skipan. Øll kenna skipanina og gevur hetta tryggleika hjá 


næmingum, foreldrum og lærarum.

· Verandi skipan virkar væl í Gøtu, tá hugsað verður um næmingatal og tímajáttan (7-

flokkaður skúli).

Vansar við verandi skipan eru

· øll børnini í Eysturkommunu fáa ikki sama skúlatilboð.

· Vantandi pláss/ hølir. Vantandi stovur, serhøli og hallir v.m. Skúlarnir liva ikki upp 


tilkrøvini, sum fólkaskúlalógin setir.

· Vantandi uttandurða økið, her verður eisini hugsað um framhaldsdeildina. 


Framhaldsdeildini tørvar hóskandi umstøður. Næmingarnir fáa sjáldan tær vallærugreinir, 

teir ynskja sær.

· Bert eitt skúlaskift, her verður hugsað um spenningin við fleiri skúlaskiftum

· Birtir ikki undir samstarv millum skúlarnar

· Verandi skipan virkar ikki væl í Leirvík, tá hugsað verður um næmingatal og tímajáttan. 

Skúlin er í løtuni 6- flokkaður, men komandi árini er væntandi at hann verður 5-flokkaður.

3.2 Trídeildur skúli
Trý-deildur skúlin er, at 1.-3. flokkur halda til í aðrari bygdini, og 4.-7. í hinari bygdini. Framhaldsdeildin verður verandi í Fuglafirði.

Fyrimunir við hesar skipan eru:

· Kyns- og floksbýti verður javnari. Næmingarnir eru millum javnaldrar.

· Børnini í kommununi koma at kennast betri. Hetta mennir felagskensluna og virkar 


sameinandi. Næmingarnir koma eisini at kenna bygdirnar betri og víðkar hetta sjónarringin.

· Øll børnini í Eysturkomunu fáa sama tilboð

· Næmingar sleppa at skifta skúla eftir 3-4 ár

· Fríkorterini og spæliøkið kunnu skipast øðrvísi

· Ymiskar reglur fyri ymiskar aldursbólkar

· Færri vánaligar fyrimyndir. 4.-7. fl. næmingar ávirka ikki 1.-3. fl. næmnigar neiligt. Hetta 

kann eisini fyribyrgja happing.

· Lærararnir kunnu menna fakliga førleikan enn meir, spesialisera seg í 1. ella 2. 


undivísingarparti og í lærugreinunum.
· Paralellflokkar: lærarasamstarv, tvílæraraskipan, størri og smærri bólkar, truplir næmingar 

(skifta flokk). Hetta ger, at tað er lættari at arbeiða innanfyri árgangirnar.
· Tá tað eru nógvir næmingar í sama aldri, gevur hetta tí einstaka næminginum størri 

møguleika at finna onkran at spæla við - ein líka.
· Toymissamstarv: lærugreinatoymi, árgangstoymi, toymi fyri undir-vísingarpartar (t.d. 1.-

3.fl)

· Spara pening til nøkur fakhøli, t.d. alisfrøði, náttúra og tøkni.

· Fleiri avbjóðingar liggja í bygnaðarbroytingum.

· Kann verður fyrsta stig, um ætlanin er at byggja ein nýggja felags skúla.

Vansar við hesi skipan eru:

· Yngru og eldru næmingarnir møtast ikki. Færri góðar fyrimyndir. 

· Kann verða trupult við floksmarkinum. Torførari at samskipa serundirvísingina tvørturum 


floksmark (spesialisering).

· Næmingar mugu skifta skúla eftir 3-4 ár

· Skúlavegurin verður longri. Næmingarnir mugu koyra við bussi, har happing kann fara 

fram.

· Kanska ov einstáttað hjá summum lærarum, tí lærugreinaúrvalið er ikki tað stóra í 1. 


undirvísingarparti.

· Setannarviðurskiftini. Nakrir lærarar eru settir við ávísan skúla ella eru tænastumenn.

· Summir lærarar vilja hava bert eitt arbeiðspláss

· Lærarar sleppa ikki at fylgja flokkinum øll 7 árini

· Negativur hugburður hjá lærarum um broytingar kann forða fyri menning hjá næmingunum

· Flutningur millum skúlarnir er meirkostnaður fyri kommununa.

· Tað kann verða ósemja um, hvussu hetta skal gerast t.d. hvar skal 1.- 3. fl verða?

· Óskrivaðar reglur fara fyri skeyti

· Um lærarar arbeiða í tveimum skúlabygningum, kann hetta skerja samskiftismøguleikarnar.

· Fyribilsloysn er ofta í vanda at gerst ein verandi loysn

3.3 Tvídeildur skúli
Henda skipanin er soleiðis háttað, at 1.-5. flokkur er í aðrari bygdini, meðan 6.-10. er í hinari.

Fyrimunir við hesari skipan eru: 

· Kyns- og floksbýti verður javnari. Næmingarnir eru millum javnaldrar.

· Børnini í kommununi koma at kennast betri. Hetta mennir felagskensluna og virkar 


sameinandi. Næmingarnir koma eisini at kenna bygdirnar betri og víðkar hetta sjónarringin.

· Øll børnini í Eysturkomunu fáa sama tilboð

· Næmingar sleppa at skifta skúla eftir 5 ár

· Fríkorterini og spæliøkið kunnu skipast øðrvísi

· Ymiskar reglur fyri ymiskar aldursbólkar

· Færri vánaligar fyrimyndir. 6.-10. fl. næmingar ávirka ikki 1.-5. fl. næmnigar neiligt. Hetta 


kann eisini fyribyrgja happing.

· Lærararnir kunnu menna fakliga førleikan enn meir, spesialisera seg innan ávís øki, kanska 


serliga innan lærugreinarnar.

· Paralellflokkar: lærarasamstarv, tvílæraraskipan, størri og smærri bólkar, truplir næmingar 


(skifta flokk). Hetta ger, at tað er lættari at arbeiða innan fyri árgangirnar.
· Tá tað eru nógvir næmingar í sama aldri, gevur hetta tí einstaka næminginum størri 


møguleika at finna onkran at spæla við - ein líka.
· Toymissamstarv: lærugreinatoymi og árgangstoymi.

· Næmingarnir í framhaldsdeildini skulu ferðast styttri enn í verandi skipan.

· Fleiri avbjóðingar liggja í bygnaðarbroytingum.

· Einki næmingagjald til Fuglafjørð

· Kann verður fyrsta stig, um ætlanin er at byggja ein nýggja felags skúla.

Vansar við hesi skipan eru:

· Yngru og eldru næmingarnir møtast ikki. Færri góðar fyrimyndir. 

· Møguliga færri vallærugreina úrval hjá næmingunum í framhaldsdeildini. 

· Kontaktfladan er minni fyri næmingarnar í framhaldsdeildini ( - Fuglafjørð)

· Kann verða trupult við floksmarkinum. Torførari at samskipa serundirvísingina tvørturum 


floksmark (spesialisering).

· Næmingar mugu skifta skúla eftir 5 ár

· Skúlavegurin verður longri hjá nøkrum næmingum.
· Setannarviðurskftini. Nakrir lærarar eru settir við ávísan skúla ella eru tænastumenn

· Kann vera truplari at dekka fakliga tørvin, tí lærugreinaúrvalið er ikki tað stóra í yngru 


deildini

· Negativur hugburður hjá summum lærarum um broytingarnar kann forða fyri menning hjá 


næmingunum

· Flutningurin millum skúlarnar er meirkostnaður fyri kommununa

· Fleiri fakhøli =meiri innbúgv og útgerð er meirkostnaður (bíligari í mun til verandi 

loysn og dýrari í mun til ein felags skúla)

· Tað kann vera ósemja um, hvussu hetta skal gerast, t.d hvar 1.-5. flokk skulu vera

· Óskrivaðar reglur fara fyri skeyti

· Um lærarar arbeiða í tveimum skúlabygningum, kann hetta skerja samskiftismøguleikarnar

· Skúlarnir hava ikki pláss fyri øllum næmingunum. Hetta gevur ein meirkostnað til 

útbyggingar.

· Fyribilsloysn er ofta í vanda at verða ein verandi loysn

3.4 Forskúlaflokkur ella 0. flokkur    

Við 0. flokki er hugsanin, at børnini koma í skúla eitt ár áðrenn 1. flokk. Lærarar og pedagogar skulu vara av hesum flokki. 

Fyrimunir við hesari skipan eru:

· At børnini fáa øðrvísi avbjóðingar í skúlanum enn í barnagarðinum, t.d. ítróttur, drama v.m.

· Børnini kunnu hetta árið venja seg við at ganga í skúla og koma at kenna skúlabygnaðin. 

· Menna motorik og ljóðførleika

· Lagaligari lesitilgongd. Kanningar vísa, at børn eru búgvin at læra at lesa sum 6 ára gomul.

· Tað, at lærarar og pedagogar samstarva um flokkin, kann stuðla undir, at veikir ella truplir 


næmingar fáa skjótari hjálp.

Vansarnir við hesi skipan eru:

· At skúlarnir hava ikki høli til 0.flokk

· Møguligir samstarvstrupulleikar millum pedagogar og lærarar.

3.5 Størri skúlaøkið fyri 8.-10. flokk ella bert 10. flokk

Henda skipan er hugsað sum, at framhaldsdeildin í Fuglafirði verður løgd saman við t.d. Runavík ella Klaksvík.

Fyrimunir:

· Fleiri vallærugreinar kunnu gerast veruleiki

· Kontaktflatan verða munandi størri enn nú

Vansin við hesi skipan er: 

· Flutningur og kostnaður fyri hetta.

3.6 Ein nýggjur skúli

Henda skipan er hugsað sum, at ein nýggjur skúli verður bygdur við øllum hentleikum sum fólkaskúlin krevur t.d. rúmlig høli, fakhøli, bókasavn, svimjihøll, ítróttarhøll o.a. 

Fyrimunir:

· Allir næmingar í kommununi fáa sama tilboð

· Børnini í kommununi koma at kennast betri. Hetta mennir felagskensluna og virkar 


sameinandi. Næmingarnir koma eisini at kenna bygdirnar betri og víðkar hetta sjónarringin.

· Nýggja byrjan kann broyta hugburðin frá vit – tit til vit- kenslan
· Einki skúlaskifti

· Flexibilitetur

· tímar kunnu leggjast uttan um floksmark (vallærugreinar, serundirvísing o.a.)

· t.d. kunnu tveir flokkar virka sum ein

· størri grundarlag fyri toymisarbeiði og verkætlanum
· Størri næmingagrundarlag at arbeiða við.
· Tá tað eru nógvir næmingar í sama aldri, gevur hetta tí einstaka næminginum størri

· møguleika at finna onkran at spæla við - ein líka.
· Fakligi førleikin hjá lærarunum verður størri; allir eru á einum staði.

· Skúlin kann betur lagast til nútíðar krøv, t.d. skúlabygnaður.

· Lærarin kann fylgja sínum flokki og fáa sítt lærugreinaynski eftirlíka.

· Styrkir leiðsluna. Í nýggja skúlanum verður ein stjóri, ein varastjóri, ein skrivari. 

· Leiðsla kann lættari tilrættisleggja skúlaárið.

· Um arbeiðsumstøðurnar verða betri, kann hetta gera, at lærarar og næmingar trívast betur.

· Styttri koyring fyri næmingar í framhaldsdeildini.

· Komunan sparir næmingagjaldið til Fuglafjørð

· Møguleiki er at skipa ymisk spæliøki.

· Nýggir karmar merkir bíligari rakstur. Verandi skúlar skulu ikki byggjast út, og ongar 


dupultfunktiónir verða viðv. fakhølum, bókasavn, hallir v.m.
Vansar við hesi skipan eru: 

· Næmingarnir sleppa ikki at uppliva skúlaskifti.

· Fyri børnini verður hetta ein longri skúlavegur. Skúlin verður bygdur í aðari bygdini, og tí 


mugu børnini í hinari bygdini koyrast (sí §33 í fólkskúlalógini).

· Komunan eigur kostnaðin fyri flutningin.

· Setannarviðurskiftini. Nakrir lærarar eru settir við ávísan skúla ella eru tænastumenn.

· Til ein skúla verða møguliga færri tímar játtaðir í mun til tveir skúlar.

· Hvar skúlin skal standa kann verða ein stríðsspurningur.

· Tveir skúlar skulu niðurleggjast. Hetta kann verða trupult um bygdafólki ikki góðtekur 

hetta, sí §29 stk. 5 í fólkaskúlalógini.

· Um eingin skúli er á øðrum staðnum, kann tað geva eina broytta bygdarmentan og 


bygdarmynd.

· Hetta er ein stór íløga fyri Eysturkomunu.

· Tað krevur nógva og gjølla fyrireiking, og tað tekur tíð.

4 Niðurstøða
Eftir at hava vigað fyrimunir og vansar við teimum ymisku skipanum upp móti hvørjum øðrum, eru vit komin til 3 tilmæli.

Tilmæli 1 fær undirtøku frá trimum av limunum.
Tilmæli 2 fær undirtøku frá trimum av limunum.
Tilmæli 3 fær undirtøku frá tveimum av limunum.
Um so verður, at einki verður gjørt við skúlasamstarv komandi skúlaár, so verður Leirvíkar skúli 5 flokkaður. Tað fer at merkja fyri Leirvíkar skúla, at : 1. fl verður 6 næm., 2. fl. 13 næm., 3. fl. 15 næm., 4. og 5. saman (10 + 16) = 26. næm., 6. og 7. fl. saman (17 + 8) =  25 næm. At hava so nógvar næmingar í tveimum árgangum saman í einum flokki er eitt so vánaligt tilboð, at vit fara  inniliga at heita á tykkum, sum taka avgerðir vegna næmingarnar í Leirvík, um at fáa skúlasamstarv  í gongd frá komandi skúlaári.








PAGE  
2

